
Ágæti ráðherra ferðamála, kæru félagar, góðir gestir
Allt er í heiminum hverfult orti Jónas og það má með sanni segja að síðastliðið ár hafi verið um margt sérstakt og hverfult í meira lagi.  Þær breytingar sem orðið hafa á íslensku efnahagslífi á síðustu 6 mánuðum eru einstakar og því mikilvægar er að viðbrögðin við þeim einkennist af framsýni og kjarki til ákvörðunartöku. 
Nú sem aldrei fyrr þarf að blása lífi í atvinnulífið og skapa umgjörð sem er til þess fallin að á sem skemmstum tíma sé hægt að vinna sig upp úr þeirri lægð sem við erum í. Ríkisstjórnin og sveitarfélög hafa á margan hátt beitt sér fyrir atvinnuskapandi verkefnum en betur má ef duga skal.  Ferðaþjónustan hefur vaxið það mikið á undanförnum árum að óumdeilt er að hún er ein af grunnatvinnuvegum þjóðarinnar.  Innan okkar raða er fólk sem er vannt því að takast á við erfiðar aðstæður og berjast þó að móti blási. Sveiflur í afkomu hvort sem er milli mismunandi árstíða eða ára hafa gert ferðaþjónustuna að grein sem aðlagar sig hratt að breytingum í eftirspurn hvort sem um aukningu er að ræða eða samdrátt. Þær sveiflur sem eru á milli árstíða í eftirspurn eftir okkar þjónustu og við höfum viljað með réttu reyna að draga úr eru líklega helsti styrkleiki okkar þegar upp er staðið. Það má að mörgu leyti segja að við tökumst á við kreppu á hverju einasta hausti með tilheyrandi breytingum á rekstri okkar fyrirtækja. Þetta höfum við gert frá upphafi ferðaþjónstu á Íslandi og að einhverju leyti má segja að þetta sé eðli þessarar atvinnugreinar um allan heim. 
Það er því ekki  að ástæðulausu að stjórnvöld litu til ferðaþjónstunnar sem þeirrar greinar sem íslenskt atvinnulíf getur treyst á þegar á móti blæs eins og nú gerist.  Í þessu samhengi vil ég benda á fréttatilkynningu frá stjórn SAF frá síðastliðnu hausti þar sem yfirskriftin var „Við getum flogið inn gjaldeyri núna“. Með þeirri tilkynningu var verið að benda stjórnvöldum á að ferðaþjónustan væri sú atvinnugrein sem einna fljótast gæti brugðist við breyttum aðstæðum og því mikilvægt að allar klær væru úti til að ná til erlendra ferðamanna með sem öflugustum hætti.  Þar duga engin vettlingatök því samkeppnin er mikil og efnahagur okkar helstu viðskiptalanda ekki með besta móti.
Umgjörðin sem ferðaþjónustunni er skapað líkt og öðru atvinnulífi í landinu er þó langt í frá ásættanleg. Mikið fór fyrir breytingum sem gerðar voru á yfirstjórn Seðlabanka Íslands í síðastliðnum mánuði, þær breytingar virðast þó ekki hafa haft áhrif á peningastefnu bankans eða aðgerðir sem að margra mati voru grunnurinn að því að mest allt bankakerfið hrundi síðastliðið haust. Stýrivextir í landinu eru alltof háir og þýðir ekki endalaust að horfa í baksýnisspegilinn við ákvörðun þeirra, hér verða menn að hafa kjark til að líta fram á veginn og lækka stýrivexti verulega.
Uppbygging bankakerfisins tekur alltof langann tíma og þjónusta við fyrirtæki er óviðunandi, sveiflur í rekstri þýða að á ákveðnum tímum ársins verða fyrirtæki í ferðaþjónustu að geta treyst á fyrirgreiðslu í bönkum, sérstaklega á þeim árstíma sem nú er, aðal tekjumyndun flestra fyrirtækja er framundan og því nauðsynlegt að tryggja að eðlilegur rekstur geti gengið þessar vikurnar þannig að hámörkun tekna þeirra á næstu mánuðum verði að veruleika.
Breytingar þarf að gera á þeim gjaldeyrishöftum sem sett hafa verið á. Með markvissum aðgerðum þarf að setja niður áætlun um að í þrepum sé hægt að aflétta þessum höftum sem fyrst þar sem þau bæði íþyngja rekstri margra fyrirtækja og um leið búa til grundvöll fyrir tvöfaldann markað með gjaldeyri. Steininn tekur þó úr þegar því er haldið fram að það sé ekki sama hvort það er Jón eða séra Jón þegar kemur að afgreiðslu Seðlabankans á undanþágum frá þessum höftum, betra sé að eiga góða vini á réttum stöðum. Sýnir það best fáránleika þessara hafta.
Í byrjun starfsársins lá fyrir skýrsla um Ímynd Íslands sem unnin var að undirlagi forsætisráðuneytisins. Helstu niðurstöður þessarar skýrslu voru að ímynd Íslands væri almennt jákvæð en veikburða og smá erlendis og byggir fyrst og fremst á upplifun af náttúru en ekki af þjóð, menningu eða atvinnustarfsemi. 
Nefndin lagði því til að ímyndaruppbygging Íslands miði að því að skapa jákvæða og sterka ímynd ekki bara af náttúru landsins heldur einnig af fólki, atvinnulífi og menningu.
Með tilliti til atburða síðastliðið haust má kannski þakka fyrir að Ísland var ekki þekkt sem fjármálamiðstöð og hafði ekki ímynd sem slíkt land. Það breytir því þó ekki að niðurstöður nefndarinnar um að kraftur, frelsi, friður og öryggi væru einkennandi fyrir íslenskt samfélag og eru sérkenni sem á að leggja áherslu á við uppbyggingu ímyndar landsins. 
Mikilvægast í þessum efnum er þó niðurstaða nefndarinnar um að núverandi fyrirkomulag ímyndarmála sé óskýrt og óskilvirkt enda komi mjög margir aðilar að þessum málum án þess að hafa um þau samstarf. 
SAF hefur beitt sér fyrir því að núverandi fyrirkomulag verði endurskipulagt og einfaldað og að komið verði á fót vettvangi sem setji skýran ramma utan um ímyndar- og kynningarmál Íslands.  Til þessara verka þarf að vanda en því miður er óhætt að segja að ekki hafi tekist vel til með fyrstu skrefin í þessari vinnu þegar mestöllu starfsfólki sem vinnur að markaðssetningu Íslands sem ferðamannalands var sagt upp störfum í byrjun þessa árs án þess að fyrir liggi hvert framhaldið verður.  Þess ánægjulegra var að vera í gær viðstaddur undirritun á samstarfssamningi Utanríkisráðuneytisins, Ferðamálastofu og Útflutningsráðs um aukið landkynningar og markaðsstarf erlendis. Með þessu samkomulagi er stigið mikilvægt skref í þá átt að efla aftur starfið á erlendum vettvangi og lít ég svo á að um háls allra sendiherra Íslands, starfsmanna þeirra og útflutningsráðs auk að sjálfsögðu starfsmönnum Ferðamálastofu sé búið að hengja ábyrgð á markaðssetningu Íslands sem ferðamannalands. Allir þessir aðilar muni nú vinna betur saman að því að markaðssetja Ísland, tala einni röddu um ágæti landsins og þær áherslur sem við viljum leggja á í þessum efnum. Samtök ferðaþjónustunnar og fyrirtæki innan okkar raða munu eftir sem áður vera boðin og búin, og jafnvel óboðin koma með ábendingar og umsagnir um það sem betur má fara og leggja þannig þessu nýja samstarfi lið. Er ég nokkuð viss um að ráðherra mun í ávarpi sínu hér á eftir gera frekari grein fyrir þessu samkomulagi.
Samgöngumál eru einn sá málaflokkur sem við í ferðaþjónustunni höfum látið til okkar taka, í núgildandi samgönguáætlun er enda talað um að aukin umsvif í ferðaþjónustu kalli á greiðari og betri samgöngur. Að sjálfsögðu er það þannig að flestar framkvæmdir í samgöngukerfinu þjóna því markmiði að styrkja ferðaþjónustuna. Nú er unnið að endurskoðun samgönguáætlunnar og hefur samgönguráð haft mikið og gott samstarf við hagsmunaðila og væntum við í ferðaþjónustunni mikils af þessari vinnu. Mikill árangur tengdur samgöngumálum náðist fyrr í mánuðinum þegar fastanefnd EFTA samþykkti undanþágubeiðni Íslands frá ítrustu ákvæðum um aksturs- og hvíldartíma atvinnubílstjóra. Það er ástæða til að fagna þessu sérstaklega, SAF hefur barist lengi fyrir þessari undanþágu sem nú er í höfn. Samgönguráðherra og starfsfólk ráðuneytisins eiga miklar þakkir skildar fyrir að hafa lagt vinnu í þetta með þessum árangri. Það sýnir sig í þessu máli að það er hægt að koma málum til leiða í Brüssel ef vel er að verki staðið.
Umhverfismál hafa verið ofarlega á baugi samtakanna frá upphafi enda sérstök nefnd starfandi um þau mál. Mikið er fjallað um verndun mikilvægustu svæða landsins, þannig að þau muni um ókomin ár nýtast ferðaþjónustunni. Mikið starf er þó óunnið í að marka stefnu um viðhald ferðamannastaða sem margir hverjir eru ekki í nógu góðu lagi. Stóra spurningin í þessum málaflokki er hvernig fjármögnun á viðhaldi þessara staða eigi að hátta.  Ýmsar leiðir hafa verið ræddar í því samhengi, meðal annars brottfararskattur, hækkun tryggingargjalds á fyrirtæki í ferðaþjónustu eða hækkun tryggingargjalds á öll fyrirtæki í landinu. Mín skoðun er sú að ekki eigi að hækka álögur á fyrirtæki til að fjármagna slíka uppbyggingu, ég tel ekki óeðlilegt að stærsti hagsmunaaðili íslenskra ferðaþjónustu, það er að segja ríkið taki af núverandi tekjustofnum, til dæmis virðisaukaskatti ákveðna lága prósentu til að fjármagna viðhald á þessum stöðum. Á þessum mismunandi leiðum eru margar skoðanir og munum við án efa hafa þessi mál til frekari umfjöllunar á komandi starfsári. 
Annað mál tengt umhverfismálum er setning kvóta á losun koltvísýrings í flugi sem nú hefur verið lögleitt í Evrópusambandinu. Markmiðið með setningu kvótans er einkum að draga úr losun koltvísýrings en einnig að flugumferð á eins til tveggja klukkustunda leiðum færist yfir á aðrar og umhverfisvænni samgöngugreinar svo sem lestir.  Sérstaða Íslands hvað þetta varðar er augljós.  Að óbreyttu getur þáttaka flugsins í þessu viðskiptakerfi raskað samkeppnisstöðu Íslands og þrengt rekstrarsvigrúm íslenskra flugrekenda samanborið við aðra í Evrópu. Með fullri þátttöku verður framlag Íslands til samdráttar í losun gróðurhúsalofttegunda hlutfallslega meira en annarra ríkja. Ástæðan er fyrst og fremst sérstaða Íslands vegna legu landsins og vegna mikillar hlutdeilda flugstarfsemi í þjóðarframleiðslu landsmanna.  Sérstaklega vil ég minnast á innanlandsflugið í þessum samhengi. Ef beina á farþegum innanlandsflugsins á aðrar leiðir til að komast á milli staða er augljóst að einkabíllinn yrði í flestum tilfellum ofaná. Farþegi sem ferðast með einkabíl losar alla jafna mun meiri koltvísýring með sínum ferðum en ef hann hefði kosið flug. Það verður því ekki öðru trúað en að umhverfisráðherra sem fer með þennan málaflokk fyrir Íslands hönd muni beita sér af fullri hörku til að fá því framgengt að innanlandsflugið sem umhverfisvænni ferðamáti en einkabíllinn njóti þess. 
Samtök ferðaþjónustunnar ályktuðu á síðasta aðalfundi að með tilliti til óstöðugleika íslensku krónunnar og að ljóst væri að einhliða upptaka annars gjaldmiðils væri ekki valkostur ætti að kanna kosti og galla aðildar að Evrópusambandinu fyrir íslenska ferðaþjónustu og í framhaldinu að kanna hug félagsmanna til aðildar. Í könnun sem gerð var meðal félagsmanna kom fram að mikill meirihluti telur hagsmunum sínum betur borgið innan Evrópusambandsins en utan. Þessi niðurstaða ætti ekki að koma á óvart þar sem samtökin hafa frá upphafi ályktað um ókosti íslensku krónunnar sem gjaldmiðils vegna lítils stöðugleika og erfiðleika við að verðleggja þjónustu sína langt fram í tímann sem krafa er gerð um í ferðaþjónustunni. Samtökin munu því beita sér fyrir því að samningsmarkmið verði skilgreind og aðildarviðræður við Evrópusambandið verði í framhaldinu teknar upp.
Kæru félagar samtök okkar eru nú 10 ára, þessara tímamóta hefur verið minnst með ýmsum hætti. Fyrst ber að telja afmælisráðstefnu sem haldin var í nóvember síðasliðnum en dagskrá hennar var með glæsilegu sniði. Í sögulegu tilliti ber helst að nefna að viðtöl við frumkvöðla í ferðaþjónustu voru sett með formlegum hætti á heimasíðu félagsins, saf.is. Kynntar voru í fyrsta skiptið niðurstöður Hagstofunnar af Tourism Satellite Account en þar kom fram að mikilvægi ferðaþjónustunnar sem atvinnugreinar og verðmætasköpun henni tengd hefur verið töluvert vanmetin.  Umfangsmikil kynning á Bandaríkjamarkaði og greining á honum fór einnig fram. Í tilefni af 10 ára afmælinu var einnig ákveðið að bregða út af leið með árskýrslu og gera umfangsmeira blað sem inniheldi ekki bara það sem helst hefur verið á döfinni á liðnu starfsári heldur og einnig að stikla á stóru á því sem stendur uppúr í sögu samtakanna.  Starfsemi samtakanna hefur á þessum 10 árum vaxið og dafnað og er, eins áður var minnst á, umfangsmikilli heimasíðu haldið úti, fréttabréf á síðast liðnu ári voru hátt í tuttugu talsins og á öflugri skrifstofu félagsins er staðið vörð um hagsmuni fyrirtækja í ferðaþjónustu. Mikil breyting varð í menntunar- og fræðslumálum félagsins við ráðningu sérstakt fræðslu og upplýsingafulltrúa. Nýjar námskrár hafa litið dagsins ljós og dagur Mennunar hefur orðið að veruleika og fest sig í sessi sem áhugaverður og mikilvægur viðburður í okkar starfi. Það er eingöngu í gegnum mikla samstöðu og öfluga þáttöku félaga sem þessi árangur næst.  
Aðaláhersla SAF hefur frá upphafi verið að stuðla að arðsemi fyrirtækjanna með bættu rekstrarumhverfi, stefna og aðgerðaráætlun félagsins hefur fyrst og fremst tekið mið af því.  Á þessum tímamótum þykir rétt að endurskoða lög félagsins með tilliti til þess að enn skýrari árangur náist og um leið færum við ýmsa hluti nær nútímanum til dæmis með fyrirkomulag á kosningum í stjórn og nefndir. Mun ég leggja það til við næstu stjórn að sett verið á stofn endurskoðunarnefnd sem móti tillögur hvað þetta snertir þannig að hægt verði að gera viðeigandi breytingar fyrir næsta aðalfund. Einnig hef ég hug á því að tengja enn frekar en nú er starf fagnefnda og stjórnar. 
Ekki vil ég láta hjá líða að minnast á hið ágæta samstarf sem við höfum átt við ráðherra okkar. Hann kom til okkar í fyrra og í ávarpi sínu á aðalfundi okkar þar sem hann kom víða við talaði hann meðal annars um aukið framlag ríksins til markaðsmála og fjárfestinga á því sviði. Hann tók sérstaklega fram að ermar hans væru þröngar og að hann lofaði engu fyrirfram upp í þær en að þetta væri forgangsmál hjá honum. Hafi ermar hans verið þröngar fyrir ári síðan geri ég nú frekar ráð fyrir því að miðað við það árferði sem við upplifum núna að hann sé í dag í stuttermaskyrtu. En að öllu gríni slepptu að þá hefur ráðherra staðið öflugan vörð um mikilvæg hagsmunamál okkar, framlag til markaðsmála hefur verið aukið, áður nefnd skipulagsbreyting á þeim málum er í farvatninu, hann hefur lagst á sveif með okkur í hvalveiðimálum. Uppbygging rannsóknastarfs í ferðaþjónustu hefur verið honum hugleikin og í ræðu sinni benti hann á möguleika ferðaþjónustunnar til að sækja þróunarfé til Tækniþróunarsjóðs svo sitthvað sé nefnt.  Ég vil þakka ráðherra fyrir hans góða framlag til ferðaþjónustunnar, mikils áhuga á málaflokknum og það að dyr hans hafa ávallt verið okkur opnar þegar á hefur þurft að halda. 
Yfirskrift aðalfundar okkar í dag er Nýsköpun og Tækifæri. Það er ákaflega vel viðeigandi þar sem ein skilgreining nýsköpunar er að hún sé „sérstök aðferð frumkvöðla við að skapa ný verðmæti úr því sem fyrir er“.  Sjaldan hefur verið mikilvægara að skapa ný verðmæti úr því sem við höfum fyrir hér á Íslandi. Ferðaþjónustan hefur í hverju horni að geyma frumkvöðla og er mikilvægt að nýta þann kraft sem í þeim býr á sem bestan máta. Samkvæmt tölum frá árinu 2005 sem Pro Inno Europe hefur tekið saman um frammistöðu einstakra þjóða á sviði nýsköpunar er Ísland töluvert á eftir Svíþjóð og Finnlandi, einnig nokkuð á eftir Danmörku en á svipuðum slóðum og Norðmenn. Hér getum við örugglega gert betur með góðu samstarfi  rannsóknarstofnana og atvinnulífs, ekki bara til að skapa ný fyrirtæki heldur og einnig hafa fyrirtæki með langa sögu treyst grundvöll sinn með nýsköpun og jafnvel skapað sér nýja framtíð með því fara ekki troðnar slóðir. 
Ég vil að lokum gera það að tillögu minni að Steingrímur Birgisson frá Höldur verði fundarstjóri og Arney Einarsdóttir hjá HRM ráðgjöf og rannsóknum verði fundarritari. Ef engar athugasemdir eru við það vil ég formlega setja þennan 10 aðalfund Samtaka ferðaþjónustunnar. 
Kæru fundarmenn framtíð Íslands liggur í ferðaþjónustunni, framtíðin er okkar.
